
Монгол Улсын Их Хурлын 2010 оны хаврын ээлжит чуулганы Нийгмийн бодлого, боловсрол, соёл, шинжлэх ухааны байнгын хорооны 6 дугаар сарын 25-ны өдөр (Баасан гараг)-ийн хуралдаан 9 цаг 55 минутад Төрийн ордны “А” танхимд эхлэв.


Байнгын хорооны дарга, УИХ-ын гишүүн Д.Арвин ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 18 гишүүнээс 10 гишүүн ирж, 55.5 хувийн ирцтэй байв. Үүнд:


Чөлөөтэй: З.Алтай, Ц.Даваасүрэн, Д.Очирбат, Д.Одбаяр, Ч.Улаан, Ө.Энхтүвшин, С.Эрдэнэ.


Өвчтэй: Ц.Дашдорж.


Олон хүүхэд төрүүлж өсгөсөн эхийг урамшуулах тухай, Хуулийн зарим зүйлийг хүчингүй болсонд тооцох тухай хуулийн төслүүд (анхны хэлэлцүүлэг)


Хэлэлцэж буй асуудалтай холбогдуулан УИХ-ын Тамгын газрын Эрх зүй, хууль тогтоомжийн хэлтсийн зөвлөх О.Баяраа, Нийгмийн бодлого, боловсрол, соёл, шинжлэх ухааны байнгын хорооны зөвлөх Ц.Батнасан, референт П.Тогоо нар байв.


Хуулийн төсөлтэй холбогдуулан төсөл санаачлагч УИХ-ын гишүүн Н.Батбаяр, Байнгын хорооны дарга, УИХ-ын гишүүн Д.Арвин нар мэдээлэл хийв.


Мэдээлэлтэй холбогдуулан УИХ-ын гишүүн Д.Дондог, П.Алтангэрэл нарын асуусан асуултад УИХ-ын гишүүн Н.Батбаяр хариулж, тайлбар хийв.


УИХ-ын гишүүн А.Тлейхан, Н.Батбаяр, Д.Оюунхорол, Р.Гончигдорж нар санал хэлж,  УИХ-ын гишүүн Н.Батбаяр саналаа татаж авав.

Д.Арвин: -Олон хүүхэд төрүүлж өсгөсөн эхийг урамшуулах тухай, Хуулийн зарим зүйлийг хүчингүй болсонд тооцох тухай хуулийн төслүүдийг УИХ-ын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.

Зөвшөөрсөн

10

Татгалзсан

  -

Бүгд


10

Гишүүдийн олонхийн саналаар дэмжигдлээ.

УИХ-ын гишүүн Д.Оюунхоролын гаргасан хуулийн төслийг анхны хэлэлцүүлгээр нь батлуулах горимын саналыг дэмжиж байгаа гишүүд гараа өргөнө үү.

Зөвшөөрсөн

10

Татгалзсан

  -

Бүгд


10

Гишүүдийн олонхийн саналаар дэмжигдлээ.

 Байнгын хорооноос гарах санал, дүгнэлтийг УИХ-ын гишүүн Д.Арвин УИХ-ын чуулганы нэгдсэн хуралдаанд танилцуулахаар тогтов.

 Хуралдаан 10 цаг 10 минутад өндөрлөв.

Тэмдэглэлтэй танилцсан:

НИЙГМИЙН БОДЛОГО, БОЛОВСРОЛ,

СОЁЛ, ШИНЖЛЭХ УХААНЫ БАЙНГЫН

ХОРООНЫ ДАРГА
 Д.АРВИН

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ  Д.ЭНЭБИШ
УИХ-ЫН 2010 ОНЫ ХАВРЫН ЭЭЛЖИТ ЧУУЛГАНЫ НИЙГМИЙН

БОДЛОГО, БОЛОВСРОЛ, СОЁЛ, ШИНЖЛЭХ УХААНЫ БАЙНГЫН

ХОРООНЫ 6 ДУГААР САРЫН 25-НЫ ӨДРИЙН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ


Хуралдаан 9 цаг 55 минутад эхлэв.


Д.Арвин: -Гишүүдийн энэ өглөөний амрыг эрин мэндчилье. Байнгын хорооны хуралд ирвэл зохих 18 гишүүнээс ирсэн 10 байна. Одоо Бямбацогт гишүүн яг одоо орж ирвэл ирц болох юм. Баярсайхан гишүүн ирцэнд авч бай. Гүндалай гишүүн ирцэнд авч бай. Оюунхорол гишүүн ирцэнд авч бай,Оюунхорол гишүүн одоо орж ирж байна. Ингээд 18-10. Ирц 55.5 хувьтай тул хурлаа эхэлье. 


Хэлэлцэх суудал. Олон хүүхэд төрүүлж өсгөсөн эхийг урамшуулах тухай хуулийн тухай, Хуулийн зарим зүйлийг хүчингүй болсонд тооцох тухай хуулийн төслүүд анхны хэлэлцүүлэг явагдана.


Хэлэлцэж буй асуудлаар төсөл санаачлагчдаас Батбаяр гишүүн сууж байна. Ингээд төсөл санаачлагчдаас асуух асуулттай гишүүд байна уу? Энэнтэй холбогдуулаад санал хураалгах саналын томъёололтой гишүүд байх юм бол.


Н.Батбаяр: -Би нэг жижигхэн мэдээлэл хийчихье. Тэгээд хэдүүлээ ярилцаадахъя. Санал гаргахгүйгээр. 


Гишүүдэд энэ материал тарчихсан байгаа. Хоёр хуулийг нэгтгэж байгаа. Энэ дээр бид нар санал нэгдэж байгаа. Тэгээд 2 хуулийг нэгтгэж байгаа. Тэгээд дээр нь саяны сүүлчийн хуулин дээр Засгийн газраас санал нэлээн дэлгэрэнгүй санал ирүүлсэн байна л даа. Тэрэн дээр бол ингэж тусгагдсан байна. Нэг асуудал нь ингэчихсэн байна л даа. Олон хүүхэд төрүүлсэн эхэд олгох мөнгөн тусламжийг жил бүр эсвэл нэг удаа олгох талаар мөнгөн тусламжийн хэмжээ, түүнийг хэрхэн тогтоох асуудлыг хуулийн төсөлд нарийвчлан тусгах гэсэн заалт байна.


Тэгэхээр энийг бол бид нар энд тусгаад байх шаардлагагүй гэж үзэж байгаа. Яагаад вэ гэвэл энэ бол мөнгөний хэмжээ ярьж байгаа хууль биш зөвхөн хүүхдийн тоо ярьж байгаа учраас энийг бид нар орхичихож болноо гэсэн үг. Дараагийн заалт нь ийм байгаа. Засгийн газрын санал шүү дээ. Хуулийн төсөлд зааснаар хүүхдүүд нь насанд хүрсэн эхчүүд ч мөнгөн тусламжинд хамрагдахаар байх тул хүүхдийн насыг тодорхой заах, эсвэл хэдэн насны хүүхэдтэй эхчүүдэд эхийн алдрын одонг олгох талаар нарийвчилсан зохицуулалтыг төсөлд тусгах гэж заачихсан байна. Тэгэхээр энэ санал дээр одоо гишүүд ямар байх вэ гээд. Өглөө эрт ирээд бид нар хоорондоо энэ дээр жаахан санал солилцож байна. Тэгэхээр нэг ийм л юм гарч ирж байна л даа.


Одоогийн энэ шинэ хууль чинь буцаж үйлчлэх болж байгаа шүү дээ. Өнөөдөр өөрөөр хэлэх юм бол өнөө хууль гарахаас өмнө 4 буюу 6 хүүхэд төрүүлсэн эхчүүд одон авахаар хууль гарч байгаа юм. Тэгэхээр тэр эхчүүдийн хүүхдүүд нь насанд хүрчихсэн хүмүүс их олон байх гээд байгаа байхгүй юу даа. Засгийн газар бол хүүхдүүд нь насанд хүрчихсэн байвал өгөхгүй байвал яасан юм. Хүүхдүүд нь насанд хүрээгүй байх юм бол өгвөл яасан юм гэсэн саналыг Засгийн газар ирүүлсэн байна л даа. Тэгээд энийг хэдүүлээ энэ Засгийн газрын саналыг авах уу, авахгүй юу гэдэг дээрээ ярилцвал яасан юм бэ? Тэгээд шаардлагатай, олонхи нь авъя гэж байгаа бол томъёолол оруулъя, олонхи нь авах шаардлагагүй дээ гэж, санал солилцох байдлаар, санал хураалгах горимоор биш шийдэх юм бол энэ саналыг авахгүй явчихъя гэж хэлэх гэж байгаа байхгүй юу даа.


Дараагийн заалт нь болохоор ийм заалт байна. Энэ АИХ-ын Тэргүүлэгчдийн 1990 оны 148 дугаар тогтоол, 57 оны 4 сарын 3-ны тогтоол хоёрыг хүчингүй болгох асуудлыг нэг мөр шийдчих гэж байна л даа. Тэр нь болохоор Эхийн алдар одон бий болгосон тогтоол, зарлиг байгаа байхгүй юу даа. Тэгэхээр би энд хөндөхөө больё, энэ бол нөгөө одон медалийн шугамаараа Ерөнхийлөгчийн зүгээс орж ирж явдаг юм байгаа биз. Хуучин 57 оны тогтоол нь хэвээрээ үлдчихэг ээ гэсэн байдлаар хандчихъя гэж хэлэх гэж байгаа юм.


Дараагийнх нь 8 дахь заалт ингэж хэлж байгаа юм. Хуулийн төсөлтэй холбогдон гарах зардлыг улсын төсвөөсөө санхүүжүүлэх боломжтой эсэхийг анхаарах гээд биччихсэн байгаа Засгийн газар. Тэгэхээр энэнтэй холбогдуулаад юу гэж хэлэх гэж байна вэ гэх юм бол энэ хууль гарахад хүссэн хүсээгүй энийг тодорхой хэмжээний мөнгө дагалдана. Их, бага гэдэг тоо бол өөр асуудал. Тэгээд үзэх юм бол хуулийг гаргахдаа Засгийн газрын энэ саналыг … үүднээсээ, тэгээд бүртгэл тооцоог хөнгөвчлөх үүднээсээ хуулийн мөрдөх хугацааг 11 оны 1 сарын 1 гэж заая гэж хэлэх гэж байгаа юм. Тэгээд тэрэн дээрээ бид нар 11 оноос гаргана гэхээр мөнгийг нь улсын төсөвтөө тусгаад, хэл амгүй болгоод, тэрнээс өмнө бүртгэл зохицуулалт, асуудлуудыгаа журамлачих хэрэгтэй болов уу гэж бодож байгаа байхгүй юу даа.


Ийм хоёр л санал байж байна.


Д.Арвин: -Тэрнээс өмнө би бас эмэгтэй хүний хувьд түрүүлээд та нарт нэг мэдээлэл өгчихье. Юу вэ гэхээр ер нь эхчүүд ийм байгаа шүү дээ. Одоо эсвэл бид нар хэрвээ 18 наснаас дээш өгнөө гэх юм бол бүхэлдээ одонтой эхчүүдэд өгөх мөнгөнд энэ хуулинд ч биш, тэр хуулинд бас өөрчлөлт оруулах ёстой байхгүй юу. Яагаад вэ гэвэл өмнө нь өгч байсан бүх эхчүүд чинь тэр хүүхэд гаргасан мөнгөө аваад, тэр хуулиараа 18 нас хүрээд ирмэгц хүүхдүүд нь хасагдаад ирсэн байгаа байхгүй юу. Тэгтэл бид нар өнөөдөр хэрэв энэ хуулинд өөрчлөлт орох юм бол одоо бас одонгийн журман дээр өөрчлөлт бас орох болж байна шүү дээ. Тэгэх юм бол одоо нөгөө 18 нас хүрсэн одоо хасагддаг бүх зарчмыг нь болиулаад, бид нар өнөөдрийн хуулиараа би хүртэл одоо хүүхэд …ийм зарчимгүй юм болохгүй. Яг тэр хуулийг нь, хуулиар нь явуулах ийм л юман дээр бас эрчүүд яахав. 

Тэрнээс бол бид ард түмэнд таалагдах гэж, угаасаа л тэр хуучин хөгшин эмээ, өвөө бид нарын ээж нар чинь бүгдээрээ мөнгөө аваад л, маниус чинь авсаар 18 нас хүрээд л хасагдаж байдаг. Тийм учраас энэ одонтой эхчүүдийн юман дээр бас жаахан зарчимтай хандаарай. Тэгээд ард түмэнд таалагдах гэж байж бид нар энэ улс орныхоо төсвийг унагаж болохгүй шүү гэж бас хэлмээр байна. За Дондог гишүүн.

Д.Дондог: -Тэгэхээр энэ нэгдүгээрт бол энэ яаран хэлэлцдэг нь ямар учиртай юм бэ? Тэртэй тэргүй ирэх 7 хоногт энэ чинь хуваарь байж байна. Байнгын хороо хэлэлцэж болоогүй юм уу. Заавал өнөөдөр ингээд чуулганы наана хам хум маргаантай хэлэлцэж байгаад тийм шаардлагатай яаралтай юм байгаа юм уу? нэгдүгээрт тэгж асуух гэсэн юм.

Хоёрдугаарт, зүгээр л одоо насыг нь урагшлуулж байгаа биз дээ. Тоогий нь. 5, 8 гэж байсныг нь 4, 6 болгоё л гэж өөрчлөлт орж байгаа юм байгаа биз дээ. Тэгээд өөр юманд нь өөрчлөлт ороогүй юм бол урд зарчмаараа явбал яасан юм бэ гэсэн ийм санал байх юм. Зөвхөн тоогий нь өөрчилж байгаа юм чинь тэгээд л болоо шүү дээ. Мөнгөн дүнгий нь ярихгүй дараа ярих гэж байгаа юм бол ямар ч хэрэг байхгүй.

Д.Арвин: -Тэгвэл ер нь Байнгын хороо ингэж. Тэгвэл өнөөдөр хэлэлцээд хэрэггүй ээ. Төсвийн байнгын хороо, Засгийн газраас дахин санал авъя.

Н.Батбаяр: -Засгийн газраас санал авах шаардлага байхгүй. Засгийн газар хуулийн дагуу саналаа өгчихсөн. 

Д.Дондог: -Батбаяр гишүүнээс юм асууя. Тэгэхээр саяын миний тэр хэлж байгаатай холбогдуулаад зүгээр тэр одоо хүүхэд авдаг, хүүхдийн тоо цөөрч байгаа, гарч байгаа хүүхдийн тоо цөөрөөд байгаа учраас нас нь жаахан, тоо нь арай бага байвал яасан юм бэ гэсэн зарчмаар хандаад л, аль болохоор эхчүүдээ хамруулах үүднээс ингэж ярьж байгаа байх. Тэрнээс энэ өргөн барьсан хуулиндаа заавал одоо эхэд нь төдөн төгрөг олгоно, төдөн хүүхэдтэй байвал олгоно гэсэн юм өргөн бариагүй юм байгаа биз дээ. Анх өргөн барихдаа нэгдүгээрт.

Хоёрдугаарт бол, өмнөх зарчмаараа явчихвал ер нь яасан юм. Тэр чинь зүгээр тоогий нь өөрчлөөд л, тэгээд уг хууль үйлчиллээ. Гуравдугаарт, Батбаяр гишүүн нэг ийм юм ярьсан. АИХ-ын Тэргүүлэгчдийн одон бий болгосон зарлигийг үгүй болгоно гэхээр чинь зэрэг тэр хооронд чинь харин одон.

Н.Батбаяр: -Би тэгж хэлээгүй шүү. 

Д.Дондог: -Сая өөрөө тийм юм ярьсан уу, үгүй юу.

Н.Батбаяр: -Би харин тэгэх шаардлагагүй гэж хэлсэн байхгүй юу.

Д.Дондог: -Тэгэх юм бол дахиад бас асуудал гарч байна.

Н.Батбаяр: -Засгийн газрын санал дээр тийм санал байна. Тэрүүгээр … шаардлагагүй гэж хэлсэн байхгүй юу даа. Тийм биз дээ.

Д.Дондог: -Тэртэй тэргүй …юугаа. Тэр юун дээрээ хариулт авъя. Өөрөөр хэлбэл тоогий нь цөөрүүлээд орж ирж байгаа болохоос өөр юм зарчмын … тал дээр байгаа юм уу, үгүй юм уу.

Н.Батбаяр: -Зөв. Хууль бол зөвхөн тоо цөөрүүлж байгаа, өөр ямар ч асуудал байхгүй байгаа. Гэтэл энэ чинь тоог цөөрүүлчихээр ийм болчихоод байгаа байхгүй юу даа. Тоог цөөрүүлчихээрээ  гарсан өдрөөсөө биш өнөөдрийг хүртэл, 4 ба 6 хүүхэд төрүүлсэн эхчүүдэд олгохоор болчихож байгаа байхгүй юу даа. Өөрөөр хэлбэл анх миний хуулийн төсөл бол өнөөдөр хууль гарснаас хойш 4 дэх юм уу 6 дахь хүүхдээ төрүүлсэн бол олгоё гэж байсан юм. Оюунхорол гишүүний хууль болохоор хууль гарах үед 4 ба 6 хүүхдэд төрүүлчихсэн эхчүүдэд өгнө гээд буцааж хэрэглэхээр болчихсон байхгүй юу даа.

Д.Дондог: -Тэрнийгээ л өнөөдөр хагална шүү дээ.

Н.Батбаяр: -Бишээ биш. Тэгээд тэрнийгээ одоо тэрэн дээрээ бид нар тохирчихоод байгаа байхгүй юу даа. Буцааж хэрэглэе гэдэг дээр тохирчихоод байгаа юм. Тохирчихоод байгаа. Тэгэхдээ тохирохдоо Засгийн газрын нэг санал байна гэж хэлж байхгүй юу даа. Тэр нь миний санал биш, Оюунхоролын санал биш. Засгийн газрын санал. Засгийн газрын санал нь энийгээ буцааж хэрэглэхдээ хүүхдүүд нь бүгдээрээ тийм үү хууль гарахаас өмнө одонгийн болзол хангасан эхчүүдийн хүүхдүүд нь бүгдээрээ насанд хүрчихсэн байх юм бол тэр улсуудыг хамруулахгүй байвал яасан юм бэ гэдэг саналыг Засгийн газар өгчихсөн байна. Тэр Засгийн газрын саналыг хүлээж авах уу, үгүй юу гэдгээ зүгээр ярилцъя гэсэн байхгүй юу даа.

Д.Дондог: -Тэгэхээр нэг юм асууя. Тэгэхээр Батбаяр гишүүн ер нь энэ хуулийг өргөн барихдаа та анх гарсан одоо бүр одон бий болж гарах үед хүүхдэд нь олгох зарчмаар гарсан байна уу, яг эхэд нь мөнгийг нь олгох зарчмаар гарсан байна уу гэдгийг судалж үзэв үү? Жишээлбэл бид нарын ойлголтоор бол.

Н.Батбаяр: -Зарчим эхэд нь.

 Д.Дондог: -Жишээлбэл манай найзын эх нь 8 хүүхэд гаргалаа гэхэд 8 хүүхдийнхээ тоогоор мөнгө авдаг байсан шүү дээ. Тэгээд сүүлдээ том болснууд нь хасагдаад, бага үлдсэнд нь мөнгө нь ногдоод яваад байдаг, тэр зарчмаараа өргөн баригдсан байна уу? анх батлагдахдаа.

Н.Батбаяр: -Тэгэхдээ анхны хууль бол одон өгөхдөө бол ийм байна лээ. 

Д.Дондог: -Одонгоо дагасан мөнгө байна уу?

Н.Батбаяр: -Бишээ биш, хуучны тогтоол бол одон, хүүхдийн мөнгө хоёр дээр үед өөр байсан юм. Одонг бол зөвхөн яг 5 хүүхэд төрүүлсэн бол 2 дугаар зэргийн одон ээжид нь өгч байгаа. 8 хүүхэд төрүүлсэн байхад ээжид нь нэгдүгээр зэргийн одон өгч байгаа. Дээр үед энийгээ дагаад мөнгө өгч байсан шүү дээ. Мөнгө өгөхдөө бол одонгоо дагаж биш, хүүхдийнхээ тоог дагаж байсан юм. 

Д.Дондог: -Тийм, хүүхдийнхээ тоогоор байгаа биз дээ. Үндсэндээ хүүхдийн мөнгө байсан шүү дээ.

Н.Батбаяр: -Жишээлбэл, манайх 9 хүүхэдтэй байсан. 9 хүүхэдтэй байхад манайх жилдээ 3600 төгрөг авдаг байсан юм. 10 хүүхэдтэй айл 4 мянга авдаг. 1 хүүхэд 4 төгрөгөөр үнэлэгддэг байсан байхгүй юу. Тэгээд одоо жишээ нь би насанд хүрээд гарахад манайх 8 хүүхэдтэй болоход 3600 төгрөг чинь 3200 төгрөг болж буурч байсан байхгүй юу даа. Өөрөөр хэлбэл тэр үеийн систем бол хүүхэд нь насанд хүрчихээрээ мөнгө нь хүүхдийнхээ тоогоор хасагддаг тийм жаягтай байсан байхгүй юу даа. Тэгээд тэрний дагуу л Засгийн газраас санал оруулж ирсэн юм байна л даа. Тэгээд энийг хэдүүлээ хүлээж авах уу, үгүй юу гэдгийг л зүгээр ярилцчихъя. Заавал санал хураах би асуудал тавьж байгаа биш байхгүй юу даа.

П.Алтангэрэл: -Энэ дээр юу яамаар байгаа юмаа. Заавал одоо яаран хэлэлцэх гээд байх ямар шаардлага байгаа юм. Би бол дахиж нэг тооцоо судалгаа юм яг үнэндээ авч үзмээр байна. Одоо насанд хүрээгүй байгаа 4 хүүхэдтэй эхчүүд, тэгээд одоо хүүхдүүд нь насанд хүрчихсэн мөртлөө 4 хүүхэдтэй байгаа эхчүүдийн тоог хүртэл үзмээр байна шүү дээ. Яг хэд байгаа юм? Тэр тоог харгалзаж үзэж байж бид энэ хуулийг гаргахгүй бол болохгүй. Нөгөө талаар бас ялгаж үзэж болохгүй. Би одоо тэр хууль гарахаас өмнө 4 хүүхэд төрүүлчихсэн эмээ нарт ч гэсэн тэр одонгий нь өгмөөр л байна. тэгвэл бид нар ярилцаад, сайн ойлголцож болно шүү дээ. 

Насанд хүрчихсэн 4 хүүхэдтэй эхчүүдэд одонгий нь өгөөд, мөнгөний асуудал дээр нь нэг өөр ярьж болж байна. Шинээр гаргаж байгаа дээр нь одонгий нь өгөөд, мөнгий нь ахиулах асуудал дээр нэг ярьж болно. Тэгэхээр энийг нэг жаахан нухацтай ярилцахгүй бол болохгүй ээ. Жаахан тооцоо судалгаа юм авч үзмээр байна яг үнэндээ. Тэгэхгүй яаран одоо өнөөдөр ингээд ороод хэлэлцүүлээд явчихаар зэрэг чинь наадах чинь бас нэг маргаантай гоомой юм болчих гээд байна шүү дээ. 

Н.Батбаяр: -Тэгэхээр өнөөдөр оруулж ирье гэдэг саналыг Оюунхорол бид хоёр гаргасан юм л даа. Яагаад вэ гэвэл хурдан гарч, энэ хууль чинь 2 жил болж байгаа байхгүй юу даа. Нэг архивт орчихоороо манай юм гардаггүй юмаа. Тийм учраас өчигдөр хүмүүсийн уур амьсгал их аятайхан байхаар нь аятайхан байгаа юм чинь хурдан явуулчихъя гэж бодсон байхгүй юу даа. Яриад эхлэхээр маргалдаж байгаа байхгүй юу даа. Тэгэхээр ингэж байна. Хэрвээ өнөөдөр саяны тэр Засгийн газрын асуусан санал дээр гишүүд тэрийг хүлээж авах сонирхолтой байх юм бол хүлээж авах, хүлээж авахгүй гэвэл шууд гаргачихъя гэж хэлэх гэж байгаа байхгүй юу даа. Тэгэхээр би энэ дээр ганцхан л юм бодож байгаа юм. 

Ер нь цаашдаа бол одонгийн мөнгөний. Одон бий шүү дээ. Одонг бол олгох ёстой, хүүхдийн тоог цөөрүүлж байгаа асуудал бол орчин үед хүүхдийн тоо олон болохгүй байхгүй юу даа. Би өөр дээрээ жишээ авч ярьдаг юм.  Би 9 хүүхэдтэй айлын том нь. Гэтэл өнөөдөр би өөрөө 2 хүүхэдтэй. Гэтэл олон хүүхэдтэй болох ёстой байхгүй юу даа. Тэгж хүн ам…, хүүхдийн мөнгөн дээр олон хүүхэдтэй болж байгаа юм, эхийн одонг дагаж байгаа мөнгө бол харьцангуй бага байгаа байхгүй юу даа. 

Тийм учраас одон бол харьцангуй нэг хүүхдийн тоог нэмэгдүүлэх хөшүүрэг болж чадахгүй байгаа учраас цаашдаа мөнгөний тоог нэмэгдүүлэх хэрэгтэй болно. Мөнгөний тоог нэмэгдүүлнээ гэх юм бол хамрах хүрээ бага байж байж нэмэгдэнэ. Их байх юм нэмэгдэж чадахгүй байхгүй юу даа. Тийм учраас ингэчихье л дээ. Нэгэнт гаргасан хуулиараа гаргавал гаргаад явчихъя.

Д.Арвин: -Тлейхан гишүүн.

А.Тлейхан: -Баярлалаа. Энэ нөхдүүд их зөв хэлж байна л даа. Энийг бол одоо эхчүүдийг урамшуулж байгаа хэрэг шүү дээ. Хүүхэд урамшиж байгаа хэрэг биш. Нэгэнтээ та олон хүүхэд төрүүллээ гэж одон өгөөд урамшуулж байгаа хэрэг. Ийм саналтай байна л даа. Гишүүд зөв яриад байна. Ийм хувилбар хэдүүлээ яриад шийдчихвэл яасан юм гэж. Яахав хүүхдүүд нь одоо 4 хүүхэд төрүүлсэн эхэд 2 дугаар одонгоо өгчихье. Тэгэхдээ тэр 4 хүүхэд нь бүгдээрээ нас нь хүрээд явчихсан байвал нэг удаа урамшуулал олгоод, хэрвээ 18 нас хүрээгүй хүүхдүүдтэй байгаад байвал жил болгон өгдөг хуулиараа хийчихвэл болж байгаа юм биш үү. 

Н.Батбаяр: -Ингэе л дээ тэгэх үү. Би ерөөсөө саяныхаа ярьсан яриаг бүгдийг нь буцааж авлаа. Одоогийнхоор шууд горимын санал гаргахгүйгээр шууд батлаад явчихъя. Яг орж ирснээрээ тэгэх үү. Оюунхорол оо. 

Д.Оюунхорол: -Харин тийм, би жаахан хоцорчихлоо уучлаарай.  

Н.Батбаяр: -Санал алга байна. Би саналаа татлаа.

Д.Оюунхорол: -Би Арвин гишүүн ээ,

Н.Батбаяр: -Тэгэхгүй бол наадах чинь гарахгүй.

Д.Арвин: -Оюунхорол гишүүн.

Д.Оюунхорол: -Баярлалаа. Уучлаарай, би жаахан хоцорчихлоо. Бид нар өнөөдөр олон хүүхэд төрүүлж өсгөсөн эхийг урамшуулах хуулиа батлаад гаргачихсан нь зөв өө. Засгийн газар яагаад гэвэл хуралдаанаараа хэлэлцээд, тооцоо судалгаа хийгээд, энийг шийдвэрлэх боломжтой гээд хариу өгчихсөн юм чинь журмаа дахиад гаргана шүү дээ. Тийм учраас энийгээ бол хуулиа гаргаад өгчихсөн нь дээрээ.

Д.Арвин: -Тэгээд одоо та нар чуулган дээр очоод тэгээд ийм юмаа битгий чи сая эхлээд өглөө дэмий юм ярьснаас болоод ингээд тэр журмаар явсан юмыг толгой эргүүлээд, чи ингээд өөрөө хууль оруулж байж.

Н.Батбаяр: -Би өөрөө, би Засгийн газрын саналыг авах тухай асуудал гарсан, тэрийгээ болилоо гэж хэлж байна шүү дээ.

Д.Дондог: -Батбаяр гишүүн ээ, тэгээд таны өргөн барьсан хуулинд чинь Засгийн газрын тэр санал үндсэндээ тусаагүй орж ирчихээд та тусгах гэж үзээд байна уу тиймээ. Тусаагүй байсан учраас. 

Н.Батбаяр: -Бишээ биш. Ийм юм байгаа. Саяныг тайлбарлахаа больё. Тийм учраас ингэе. Би горимын санал хэлье. Оюунхорол, манай хоёр саналыг нэгтгээд, тэгээд хамгийн сүүлчийн томъёоллоор Оюунхоролынхоор… явуулчихъя.

Д.Дондог: -Тэрнийг чинь ойлгож байнаа. Тэгэхдээ 18-аас дээшхийг яах юм бэ гэдгийг л.

Н.Батбаяр: -Хамаарна.

Д.Арвин: -Тэр Засгийн газар өөрөө шийдэг ээ.

Д.Оюунхорол: -18-аас, тэр мөнгөний асуудлаа бол Засгийн газар журмаа гаргаад шийднэ. 0-18 хүртэл насны хүүхэдтэй ээж нар л угаасаа хүүхдийн мөнгө авч байсан уламжлалтай юм байна лээ. 

Д.Арвин: -Тийм, тэрүүгээрээ л явна шүү дээ.

Д.Оюунхорол: -Тийм учраас тэрүүгээрээ Засгийн газар өөрөө шийдвэрээ гаргаг. Тэрийг нь бол бид нар яриад хэрэггүй. Угаасаа хүүхдийн мөнгийг 18 нас хүрээд л хүүхэд нь хүрэхээр мөнгө нь хасагдаад явж байсан юм байна лээ. Тэр журмаараа л явах байх.

А.Тлейхан: -Тэгэхдээ би нэг зүйлийг Оюунхорол гишүүн ээ. Тэгж ярих юм бол энэ дээр жаахан өөрчлөлт орно шүү дээ. 4.2 дээр тэгвэл жаахан өөрчлөлт орно шүү дээ.

Н.Батбаяр: -Өөрчлөлт орохгүй орохгүй.

Д.Оюунхорол: -Орохгүй орохгүй.

А.Тлейхан: -Хуульд заасны журмын дагуу олгогдсон байна шүү дээ. Энийг Засгийн газар шийднэ гэж бичих ёстой байхгүй юу даа тэр чинь.

Н.Батбаяр: -Үгүй үгүй, хууль.

Д.Дондог: -Яах юм бэ, 4, 6-гаараа л явчих.

Д.Оюунхорол: -Тийм, тэгээд л явчихъя. 4, 6-гаараа л явъя.

Н.Батбаяр: -Одоо энүүгээрээ ганцхан хугацаагий нь нэг сарын 1-нээс. 

Д.Оюунхорол: -Тиймээ тийм. Төсөвтэйгээ уяад орж ирэх.

Н.Батбаяр: -Төсөвтэйгээ уялдуулж болж байна.

Д.Арвин: -Гончигдорж гишүүн.

Р.Гончигдорж: -Бид нарын энэ өргөн барьж байгаа хуулийн зөвхөн зохицуулж байгаа харилцааныхаа хүрээнд л ярих нь зүйтэй шүү дээ. Өөрөөр хэлбэл олон хүүхэд төрүүлсэн эхийг л эхийн алдар одонгоор урамшуулах тухай л юм шүү дээ. Эхийн алдар одонтой эхчүүдэд ямар мөнгөн тэтгэлэг өгөх юм. Ямар хэмжээтэй өгөх юм гэдэг бол энэ харилцааны асуудал биш шүү дээ. Энд бол ер нь урамшуулалтай байх юмаа гэдгийг нь, мөнгөн урамшуулал байна шүү гэдгийг нь давхар хэлсэн болохоос хэмжээ дамжаа тэр бол асуудал биш. Тийм учраас яг энэ хууль санаачилсан хүрээн дотроо л энэ хуулиа яриад л, бусдыг нь бол үлдээе.

Д.Оюунхорол: -Тэгээд Арвин гишүүн ээ, өөр зарчмын зөрүүтэй санал байхгүй. Батбаяр гишүүний өргөн барьсан ингээд адилхан учраас нэгдүгээр хэлэлцүүлгээр нь ингээд баталъя гээд санал гаргаж байна.

Д.Арвин: -Гишүүдээс энэ асуудалтай холбогдуулаад зарчмын зөрүүтэй санал гарсангүй ээ. Олон хүүхэдтэй, хугацаа 1 сарын 1-нээс гэдгийг баталчих уу? За баталъя. 

Олон хүүхэд төрүүлж өсгөсөн эхийг урамшуулах тухай хуулийн зарим зүйлийг хүчингүй болсонд тооцох тухай хуулийн төслүүдийг УИХ-ын нэгдсэн хуралдаанаар анхны хэлэлцүүлэгт оруулах нь зүйтэй гэсэн саналыг дэмжиж байгаа гишүүд гараа өргөнө үү. 10-10.

Анхны хэлэлцүүлгээр баталъя гэсэн Оюунхорол гишүүний саналыг дэмжиж байгаа гишүүд гараа өргөнө үү.10-10.

Олон хүүхэд төрүүлж өсгөсөн эхийг урамшуулах тухай, Хуулийн зарим зүйлийг хүчингүй болсонд тооцох тухай хуулийн төслүүдийн талаархи Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг нэгдсэн хуралдаанд хэн илтгэх вэ. За би өөрөө илтгэе.

Хэлэлцэх асуудал дууссан тул хуралдаан хаасныг мэдэгдье.

Хуралдаан 10 цаг 10 минутад өндөрлөв.

Соронзон хальснаас буулгасан:

Хуралдааны тэмдэглэл хөтлөгч  Д.Энэбиш

